
    KUALA LIPIS, 15 Mac (Bernama) -- Datuk Seri Dr Mahathir Mohamad berkata 
Umno bukan bertujuan memujuk PAS untuk mengadakan pertemuan dengannya bagi 
membincangkan perpaduan Melayu, cuma sekadar menyatakan keinginan untuk 
bertemu dengan pemimpin parti itu. 
    "Kita anggap pertemuan ini penting dan baik. Bukan bagi parti Umno, 
bukan parti PAS... bukan parti mana-mana, cuma baik bagi orang Melayu 
saja," kata Presiden Umno dan Perdana Menteri itu. 
    Dr Mahathir bercakap kepada pemberita selepas mengadakan pertemuan 
tertutup dengan jawatankuasa Umno Bahagian Lipis dan Raub di sini. 
    Beliau berkata sebagaimana yang dinyatakannya sebelum ini, pertemuan 
itu akan menumpukan perhatian kepada empat perkara yang sepatutnya semua 
pihak mempunyai pendirian yang sama memandangkan ia merupakan kepentingan 
orang Melayu keseluruhannya. 
    Katanya, Umno akan tetap berusaha agar pertemuan yang dicadangkan itu 
menjadi kenyataan kerana menganggap kepentingan orang Melayu perlu 
dipertahankan oleh semua orang Melayu. 
    "Dan kepentingan yang kita maksudkan ini bukan lebih daripada apa yang 
telahpun termaktub dalam Perlembagaan yang dipersetujui oleh semua kaum," 
kata beliau. 
    Semasa ditanya sama ada penangguhan pertemuan itu membayangkan 
kelemahan pada pihak Umno, beliau berkata PAS seharusnya menyatakan 
pendiriannya sama ada inginkan pertemuan seperti yang dicadangkan itu 
menjadi kenyataan. 
    "Kita tak fikir kita lemah. Kalau PAS tak nak jumpa.... kata tak nak 
jumpa... tak usahlah bagi alasan-alasan lain. Kalau PAS kata 'kami tidak 
peduli tentang soal kepentingan orang Melayu, kami utamakan kepentingan 
nasional....' katalah, tak apa. 'Oleh kerana itu kami (PAS) tak nak jumpa.' 
Terpulanglah," kata beliau. 
    Dr Mahathir berkata Umno berpendapat pertemuan itu penting memandangkan 
perlu ada persefahaman di kalangan semua orang Melayu setelah kepentingan 
Melayu dalam negara ini dicabar manakala orang Melayu pula berpecah-belah 
dalam menangani cabaran itu. 
    Apabila ditanya sama ada penangguhan pertemuan itu memberikan "mileage" 
dan publisiti kepada PAS, beliau berkata terpulanglah kepada orang Melayu 
untuk menafsirkannya. 
    "Kalau dia nak tangguh, kita tangguhlah... sama-sama tangguh. Kalau 
kita percaya dia dapat publisiti dan mileage, itu pandangan orang Melayu, 
apa kita nak buat. Kita nak buat ini untuk kepentingan semua orang Melayu, 
termasuk orang Melayu dalam PAS, orang Melayu dalam Keadilan, orang Melayu 
dalam DAP pun, ini kepentingan mereka. Kalau mereka kata ini bukan 
kepentingan mereka...OK," kata beliau. 
    Dr Mahathir kesal kerana terdapat sesetengah pihak yang mendapat 
manfaat hasil perjuangan Umno mempertahankan hak-hak orang Melayu tetapi 
pada masa yang sama golongan itu tidak sanggup untuk mempertahankan hak-hak 
orang Melayu sendiri. 
    Beliau berkata jika orang Melayu sendiri tidak mahukan sebarang layanan 
istimewa, umpamanya kemasukan pelajar ke universiti dibuat berdasarkan 
merit dan kelulusan, perkara itu boleh dilaksanakan tanpa mana-mana 
pihakpun menegur. 
    "Kalau orang Melayu nak macam itu, kita boleh buat dan kita boleh kata 
cuma yang layak saja boleh masuk, yang tak layak tak usah masuk. Tak ada 



layanan istimewa bagi penuntut Melayu ke dalam universiti. Jangan siapa 
komplen," kata beliau. 
    Perdana Menteri berkata pembangkang sebenarnya ingin dianggap sebagai 
juara kepada orang Cina sehingga sanggup mengeluarkan kenyataan "kalau 
Melayu Umno ingin membunuh orang Cina, bunuh Melayu Alternatif dulu." 
    Katanya, kenyataan seperti itu dikeluarkan untuk memancing sokongan 
daripada orang Cina kerana pembangkang berpendapat orang Melayu yang 
menyokong mereka tidak akan lari, sebaliknya yang perlu bagi mereka ialah 
mendapat sokongan orang Cina. 
    "Sebab itu mereka menyokong Suqiu. Mereka menyokong tuntutan guru-guru 
Cina,.. kita tak ada niat nak bunuh sesiapa pun. Kita bukan anti-Cina, kita 
cuma minta apa yang sudah ada dalam Perlembagaan kita sahaja... tak lebih 
dari itu," kata Dr Mahathir. 
    Beliau berkata tindakan itu juga jelas bagi memastikan Umno tidak 
popular di kalangan orang Cina, sekali gus mereka dapat meraih sokongan 
orang Cina dan Melayu yang taksub dengan perjuangan mereka untuk menang 
dalam pilihan raya. 
    -- BERNAMA 
    ROS NMO 

